
মাতার সেবায় মতি আছে যার,

কতু অমঙ্গল ঘটিবে না তার।

জানে সেই জন জননী কি ধন,

নাহি পুণ্যমতি তার সম আর।



গুরু আর নাই জননী সমান,

তাঁহার সেবায় হবে পরিত্রাণ।

ত্যজি অন্য ব্রত পূজ অবিরত,

তা হলে তুমিই সার্থক সন্তান।



শুনেছি মন্দার তরু নন্দন কাননে,

বর নাকি দেয় সেই যার যাহা মনে।

চল মা গো চল যাই, এই ভিক্ষা তারে চাই,

চিরদিন থাকি যেন একত্রে দুজনে।



অবনীর পাপ চক্র সকলি ত্যজিয়া,

তথায় যাইব মা গো দুজনে মিলিয়া।

সুরলোকে মন্দাকিনী মোক্ষপদ প্রদায়িনা,

দিবে মা তোমাকে বর করুণা করিয়া।

